
Dell’AneideCanto iii.





149.





Co le pecore soe s’allecriava,

Chesta, e chella alliscianno, e le penneva

La zampogna da cuollo, e la sonava,

Pe sbafare la collera, ch’haveva.

Arrivato a lo mare, se lavava

La feruta dell’huocchio, che chioveva

Tutta de sango, e pe la crepantiglia

Sbattea li diente, e se sentea tre miglia.




150.





Era trasuto già tre miglia a mare,

Ne l’arrivava l’acqua a la centura:

Subbeto, che lo veddemo calare,

Nce l’affuffaimo chine de paura.

Co nui lo Grieco fecemo ’mmarcare,

E fujettemo sempe à derettura

A bela, e rimmo, azzò non c’arrivasse,

E nui co le galere se magnasse.




151.





Isso ’ntesse lo chiasso, e a chella via

Se revotaje de pressa, e forebunno:

Mà le soe granfe stennere d’Arpia,

Ne li passe potea pe lo gran funno:

E pe la doglia, e la malenconia

Tale strillo sparaje, che de Nettunno

Sturbaje lo regno, e Talia se spantaje,

E tutta la Secilia ne tremmaje.




152.





Tutte l’autre Cecrope a sto remmore.

Scaforchiaro da dintro a li grottune,

E corzero a lo puorto: uh che terrore

Era, a vedere chille babiune!

E si bè sette miglia eramo fore.

Pure vedeamo chille gegantune, 

Che nui coll’huocchio tuorto amnmenacciavano,

E le chiù aute nuvole accoppavano

